
O‘ZBEKISTONDA QULAY INVESTITSIYA 
MUHITINI SHAKLLANTIRISH VA 
INVESTITSIYALAR JALB ETISH 
MEXANIZMLARINI TAKOMILLASHTIRISH
Yusupov Muxiddin Soatovich
Oriental universiteti professori v.b., PhD 
Email: 1969msyusupov@gmail.com

Annotatsiya. Maqolada O‘zbekiston Respublikasi iqtisodiyotining tarmoqlarida qulay investitsiya muhitini shakllantirish va 
investitsiyalardan foydalanish samaradorligini oshirish mexanizmlari tadqiq etilgan. Jumladan, tarmoqlarda investitsion 
jozibadorlikni yaxshilash, real sektorlarga investitsiyalarni jalb etish va ulardan foydalanish samaradorligini oshirish 
omillariga asosiy e’tibor qaratilgan.

Kalit so‘zlar: investitsiya; ishlab chiqarish; real sektor; investitsion jozibadorlik; qulay investitsiya muhiti; imtiyozlar va 
kafolatlar; investitsiya jalb etish manbalari; xorijiy investitsiyalar; tijorat banklari; aholi mablag‘lari; korxonalar mablag‘lari; 
markazlashgan investitsiyalar.
Abstract. This article examines mechanisms for creating a favorable investment climate in the economic sectors of the 
Republic of Uzbekistan and improving the efficiency of investment. Specifically, it focuses on factors that enhance the 
investment attractiveness of sectors, attract investment to the real sector of the economy, and improve the efficiency of 
its use.

Keywords: investment; production; real sector; investment attractiveness; favorable investment climate; incentives and 
guarantees; investment sources; foreign investment; commercial banks; household funds; enterprise funds; centralized 
investment.
Аннотация. В статье рассматриваются механизмы создания благоприятного инвестиционного климата в отраслях 
экономики Республики Узбекистан и повышения эффективности использования инвестиций. В частности, 
основное внимание уделяется факторам повышения инвестиционной привлекательности отраслей, привлечения 
инвестиций в реальный сектор экономики и повышения эффективности их использования.

Ключевые слова: инвестиции; производство; реальный сектор; инвестиционная привлекательность; 
благоприятный инвестиционный климат; льготы и гарантии; источники привлечения инвестиций; иностранные 
инвестиции; коммерческие банки; средства населения; средства предприятий; централизованные инвестиции.

K I R I S H
Keyingi yillarda mamlakatimiz iqtisodiyotining real tarmoqlarida ishlab chiqarishni modernizatsiyalash, 

texnik va texnologik yangilash tadbirlariga alohida e’tibor qaratilmoqda. Shu munosabat bilan iqtisodiyot 
tarmoqlarini modernizatsiyalash borasidagi ilg‘or mamlakatlar tajribasini o‘rganish va uni amalda qo‘llash, 
resurs hamda energiyani tejaydigan zamonaviy texnika va texnologiyalarni joriy etish, “Yashil iqtisodiyot”ni 
keng rivojlantirish asosida iqtisodiyot tarmoqlari ishlab chiqarishining samaradorligini oshirish masalalari hal 
qiluvchi ahamiyat kasb etib bormoqda. Bu ulkan tadbirlarni amalga oshirish uchun tarmoqqa ichki va tashqi 
investitsiyalarni jalb etish ahamiyati ortib bormoqda.

O‘zbekiston Respublikasi Prezidenti 2025-yilning 20-avgustida tadbirkorlar bilan ochiq muloqot shaklida 
o‘tkazilgan uchrashuvdagi nutqida ta’kidlab o‘tganlaridek: “O‘tgan sakkiz yilda qattiq mehnat va mashaqqatlar 
bilan iqtisodiyotimizning ko‘plab tarmoqlarini yo‘qdan bor qildik. E’tibor bering, bu davrda turli sohalarga 230 
milliard dollar investitsiya kirib keldi, shundan 120 milliarddan ortig‘i — xorijiy sarmoya” [1].

O‘zbekiston Respublikasi Prezidentining 2025-yil 23-iyundagi “Mamlakatimizga toʻgʻridan-toʻgʻri xorijiy 
investitsiyalarni jalb etishni ragʻbatlantirishning qoʻshimcha chora-tadbirlari toʻgʻrisida”gi PF-97-son� Farmoni, 
2023-yil 11-sentabrdagi ““Oʻzbekiston — 2030” strategiyasi toʻgʻrisida”gi PF-158-son1 Farmoni, 2025-yil 

1	  https://lex.uz/en/docs/-7594188

19-sentabrdagi “Oʻzbekiston Respublikasi milliy investitsiya jamgʻarmasi faoliyatini yanada takomillashtirish 
chora-tadbirlari toʻgʻrisida”gi PQ-289-son2 qaror, 2022-yil 28-dekabrdagi “Oʻzbekiston Respublikasining 2023 
— 2025-yillarga moʻljallangan investitsiya dasturini amalga oshirish chora-tadbirlari toʻgʻrisida”gi PQ-459-son3 
qaror hamda O‘zbekiston Respublikasi Vazirlar Mahkamasining 2019-yil 22-iyuldagi “Investitsiya loyihalarini 
nazorat va monitoring qilish sohasida axborot tizimini joriy etish va undan foydalanish boʻyicha tashkiliy 
chora-tadbirlar toʻgʻrisida”gi 616-son4 qarorida respublika iqtisodiyoti tarmoqlarini jadal rivojlantirish, ishlab 
chiqarish quvvatlarini kengaytirish va modernizatsiya qilish, sanoat, xizmat ko‘rsatish hamda qishloq xo‘jaligi 
sohalariga zamonaviy texnologiyalarni keng joriy etishga yo‘naltirilgan investitsiya jarayonlarini jadallashtirish 
va hududlarga to‘g‘ridan-to‘g‘ri xorijiy investitsiyalarni faol jalb qilish masalalari o‘z aksini topgan.

Shu munosabat bilan iqtisodiyot tarmoqlarida qulay investitsiya muhitini shakllantirish va investitsiyalardan 
foydalanish samaradorligini oshirish tizimini chuqur o‘rganish asosida ularni takomillashtirishga oid ilmiy 
asoslangan tavsiyalar va takliflar ishlab chiqish shu kunning dolzarb masalalaridan biridir.

M A V Z U G A  O I D  A D A B I Y O T L A R  S H A R H I
Iqtisodiyot tarmoqlarida qulay investitsiya muhitini shakllantirish va investitsiyalardan foydalanish 

samaradorligini oshirish yo‘nalishlarida nazariy tadqiqotlar olib borgan xorijlik va milliy iqtisodchi olimlar 
jumlasiga Zvi Bodie, Alex Kane, Ajan J. Markus, Bogatin Yu. V., Shvandar V. A., Butayev J. I., Qosimov M. 
S., Zaynalov J. R., Alieva S. S., Ruzibaeva N. X., Zoyirov I. S., Asomxodjayeva Sh. Sh., Yunusova S. B., 
Ochilov B. B., Hoshimov J. R., Butayev J. I., Almatova D., Rajabov N., Mustafaqulov Sh. I., G‘ozibekov D. G‘., 
Karimov N. G‘., Dodiev F. O‘., Yusupov M. S., Davlyatova G. M., Norsafarov B., Azimova F., Yo‘ldosheva M., 
Yo‘ldosheva M. va boshqalarni [2; 3; 4; 5; 6; 7; 8; 9; 10; 11; 12; 13; 17; 18; 19; 20] kiritish mumkin.

Zvi Bodie, Alex Kane va Ajan J. Markusning ta’rif berishicha: “Investitsiyalar — bu kelajakda foyda olish 
maqsadida sarflangan joriy majburiyatlarni, ya’ni pul yoki boshqa resurslarni anglatadi” [2].

Yu. V. Bogatin va V. A. Shvandarlarning fikriga ko‘ra: “Real investitsiya — yer va uskunalar kabi moddiy 
kapitalni sotib olish, ulardan ishlab chiqarish jarayonida foydalanish va maksimal foyda olishni nazarda tutadi” 
[3].

M. S. Qosimovning ta’rifiga ko‘ra: “Keng ma’noda investitsiya — subyektning vaqtinchalik iste’molini 
cheklab, kelgusida foydani ko‘paytirish uchun qilinadigan xarajatlar va harakatlarni anglatadi. Boshqacha 
qilib aytganda, pul va pul bo‘lmagan jamg‘armalarni kapitalga (jihozlar, ko‘chmas mulk, moliyaviy va boshqa 
aktivlarga) aylantirishdir” [5].

Mamlakatimiz iqtisodiyotiga milliy va xorijiy investitsiyalarning erkin kirib kelishi bo‘yicha mavjud shart-
sharoitlar hamda investitsiyalar samaradorligini ta’minlash avvalo respublikada shakllangan investitsiya 
muhitiga bog‘liq. Investitsiya muhiti qanchalik qulay bo‘lsa, investorning tadbirkorlik tavakkali shunchalik past 
bo‘ladi va bu investorlarning kirib kelish faolligini oshiradi. Aksincha, investitsiya muhiti noqulay bo‘lsa, tavakkal 
darajasi yuqori bo‘ladi, bu esa investitsiya qabul qiluvchi tomon sarf-xarajatlarining o‘sishiga olib keladi. 
Investitsiya muhitining holati nafaqat investor uchun, balki investitsiya qabul qiluvchi uchun ham muhimdir.

Sh. I. Mustafaqulov fikricha: “Hozirda jahonda jadal sur’atlarda kengayib borayotgan investitsiya 
jarayonlariga muvofiq investitsion muhit jozibadorligi va salohiyatini baholash, ularga ishlab chiqaruvchi 
kuchlarning oqilona joylashuvi ta’siri, hududlar o‘rtasida vujudga kelayotgan tabiiy-demografik, ma’muriy-
iqtisodiy, ijtimoiy-siyosiy tafovutlarni keltirib chiqaruvchi omillarni aniqlash, balanslashgan hududiy investitsion 
siyosatni shakllantirish, investitsion faollikni ta’minlash orqali milliy iqtisodiyot raqobatbardoshligini oshirishning 
ilmiy-metodologik asoslarini takomillashtirish muhim ahamiyat kasb etmoqda” [11].

N. Rajabovning ta’rif berishicha: “Investitsion muhit jozibadorligi — mamlakatga investitsiyalarning oqimini 
belgilovchi, ta’minlovchi, kafolatlovchi va investitsiya faolligi bilan baholanadigan ob’yektiv iqtisodiy, ijtimoiy va 
tabiiy asoslar, vositalar, imkoniyatlar hamda cheklovlarning yig‘indisidir” [10].

Jixarevich B. S., Limonov L. E. va Junda N. B.larning fikricha, investitsion jozibadorlik sarmoyani qo‘yishdan 
olinadigan tushum darajasi orqali aniqlanadi [22].

Dj. Douns va G. Elliotning ta’kidlashicha: “Investitsion muhit — investitsiyalar samaradorligiga ta’sir 
ko‘rsatuvchi iqtisodiy, moliyaviy va boshqa sharoitlardir” [20].

T A D Q I Q O T  M E T O D O L O G I YA S I
Iqtisodiyot tarmoqlarida qulay investitsiya muhitini shakllantirish va investitsiyalardan foydalanish 

samaradorligini oshirish bo‘yicha tadqiqotlar olib borgan xalqaro tashkilotlar ekspertlari, xorijiy va milliy 

2	  https://lex.uz/docs/-6600413
3	  https://lex.uz/docs/-7736676
4	  https://lex.uz/uz/docs/-6329448

olimlarning ilmiy ishlari mazkur tadqiqotning nazariy-uslubiy asoslarini tashkil etadi. Tadqiqotda abstrakt va 
analitik mushohada, normativ va pozitiv tahlil, qiyosiy va omilli tahlil hamda statistik tahlil kabi usullardan 
foydalanilgan. Maqolani tayyorlashda O‘zbekiston Respublikasi Investitsiyalar, sanoat va savdo vazirligi 
huzuridagi Xorijiy investitsiyalarni jalb etish agentligi va O‘zbekiston Respublikasi Milliy statistika qo‘mitasining 
rasmiy veb-sayti ma’lumotlaridan foydalanilgan.

T A H L I L  V A  N A T I J A L A R
Milliy iqtisodiyotda iqtisodiy resurslar unumdorligi va tejamkorligini oshirish, qulay investitsion va 

ishbilarmonlik muhitini shakllantirish, to‘g‘ridan-to‘g‘ri xorijiy investitsiyalarni keng jalb etish, iqtisodiyotni texnik-
texnologik jihatdan yangilash orqali modernizatsiya qilish, investitsion jarayonlarni raqobatbardosh, yuqori 
texnologik bilimlar iqtisodiyotiga yo‘naltirish asosida raqamli iqtisodiyotni rivojlantirish bo‘yicha ilmiy izlanishlarni 
yanada chuqurlashtirish maqsadga muvofiqdir.

Mamlakatimiz iqtisodiyotini modernizatsiyalash va diversifikatsiyalash, iqtisodiyot tarmoqlarining 
raqobatbardoshligini oshirish maqsadida keyingi yillarda bir qator tadbirlar amalga oshirildi. Ishlab chiqarishga 
zamonaviy texnologiyalarni jalb etish, yangi investitsiya loyihalarini amalga oshirish, mahsulot turlarini 
ko‘paytirish va sifatini yaxshilash, mavjud quvvatlardan yanada samarali foydalanish masalalariga alohida 
e’tibor qaratilmoqda.

O‘zbekiston Respublikasida 2020–2024-yillarda asosiy kapitalga kiritilgan jami investitsiyalar qiymati 
210,2 trln so‘mdan 493,7 trln so‘mgacha yoki 134,8 %ga oshgan. Aholi jon boshiga nisbatan esa 6 140,3 ming 
so‘mdan 13 652,7 ming so‘mgacha yoki 122,3 %ga ko‘tarilgan. Asosiy kapitalga o‘zlashtirilgan investitsiyalarning 
mamlakat yalpi ichki mahsulotidagi ulushi 36,8 %dan 33,0 %ga tushgan, ya’ni 3,8 foiz punktga qisqargan. 
Asosiy kapitalga investitsiyalar o‘sish sur’atlari dinamikasiga qaraydigan bo‘lsak, 2020-yildan tashqari barcha 
yillarda (2021–2024-yillar), ayniqsa 2023-yilda 33,4 % va 2024-yilda 27,6 % o‘sish kuzatilgan (1-jadval).

1-jadval. O‘zbekiston Respublikasida asosiy kapitalga kiritilgan investitsiyar faoliyatining asosiy iqtisodiy 
ko‘rsatkichlari5

Ko‘rsatkichlar 2020-yil 2021-yil 2022-yil 2023-yil 2024-yil
2024-y. 

2020-y.ga 
nis. % 

Asosiy kapitalga kiritilgan investitsiyalar, 
trln. soʻm 210,2 239,6 226,6 356,1 493,7 234,8

Aholi jon boshiga asosiy kapitalga 
o’zlashtirilgan investit-siyalar, ming soʻm / 
kishi

6 140,3 6 861,0 7 468,6 9 778,8 13 652,7 222,3

Asosiy kapitalga investitsiyalarni oʻsish 
sur’atlari dinamikasi, oʻtgan yillarga 
nisbatan % da

95,6 102,9 100,2 133,4 127,6 + 32,0 f.p.

Asosiy kapitalga o‘zlashtirilgan 
investitsiyalarning YaIMdagi ulushi, % da 31,5 29,2 26,7 29,6 34,9 + 3,4 f.p.

Oxirgi besh yilga nazar tashlasak, markazlashgan moliyalashtirish manbalari hisobidan o‘zlashtirilayotgan 
asosiy kapitalga investitsiyalarning ulushi kamayib borayotganini ko‘rish mumkin. 2024-yilning yanvar–dekabr 
oylarida jami investitsiyalar hajmida markazlashgan moliyalashtirish manbalari hisobidan moliyalashtirilgan 
asosiy kapitalga investitsiyalarning ulushi 2023-yilga nisbatan 9,4 foiz punktga kamayib, 10,5 %ni yoki 51,9 trln 
so‘mni tashkil etdi. Mos ravishda, markazlashmagan moliyalashtirish manbalari hisobidan 441,8 trln so‘m yoki 
jami investitsiyalarning 89,5 %i o‘zlashtirilib, 2020-yilga nisbatan 9,1 foiz punktga ko‘paydi.

Asosiy kapitalga kiritilgan investitsiyalarning eng katta qismi mashinalar va uskunalarga (2024-yilda 46,9 
%i), shuningdek qurilish-montaj ishlariga (2024-yilda 43,1 %i) to‘g‘ri kelmoqda (2-jadval).

5	  https://lex.uz/docs/-4432862

2-jadval. O‘zbekiston Respublikasida asosiy kapitalga investitsiyalar tarkibi6 

Asosiy kapitalga kiritilgan 
investitsiyalarni manbalari 2020 2021 2022 2023 2024

Moliyalashtirish manbalari boʻyicha:

Markazlashgan moliyalashtirish manbalari 
hisobidan, %da 19,9 19,2 15,7 14,0 10,5

Markazlashmagan moliyalash-tirish 
manbalari hisobidan, %da 80,1 80,8 84,3 86,0 89,5

Texnologik tarkibi boʻyicha:

Mashina, uskuna va inventarlar 49,5 47,5 43,2 46,0 46,9

Qurilish-montaj ishlari 43,4 44,5 49,2 46,1 43,1

Boshqa xarajatlar 7,1 8,0 7,6 7,9 10,0

Mamlakat iqtisodiyotini rivojlantirishda xorijiy investitsiyalarning ahamiyati katta. Buning afzalliklari sifatida 
quyidagilarni keltirish o‘rinli:

– birinchidan, xorijiy investitsiyalar ko‘magida korxonalarga zamonaviy texnik va texnologiyalar joriy etilib, 
eksportga mo‘ljallangan mahsulotlar ishlab chiqarish rivojlanadi;

– ikkinchidan, import o‘rnini bosuvchi ishlab chiqarishni yo‘lga qo‘yish va buning uchun xorijiy investitsiyalarni 
iqtisodiyotning ustuvor sohalariga yo‘naltirish orqali aholining turmush darajasini oshirish imkoniyati yaratiladi;

– uchinchidan, kichik biznes va xususiy tadbirkorlikni rivojlantirish hamda iqtisodiyot tarmoqlari ishlab 
chiqarishini jadallashtirish orqali o‘sib borayotgan aholining ish bilan ta’minlanishiga ko‘maklashiladi;

– to‘rtinchidan, korxonalarning eskirgan ishlab chiqarish quvvatlari va moddiy-texnik bazasi yangilanadi 
hamda texnik qayta qurollanadi;

– beshinchidan, tabiiy resurslarni qayta ishlovchi korxonalar barpo etiladi.
Keyingi yillarda respublikamizda asosiy kapitalga kiritilgan investitsiyalarda xorijiy investitsiya va kreditlar 

hajmi hamda salmog‘i oshib bormoqda. O‘zbekiston Respublikasi Milliy statistika qo‘mitasi ma’lumotlariga 
ko‘ra, 2024-yil yanvar–dekabr oylarida jami 34,9 mlrd dollar xorijiy investitsiya va kreditlar o‘zlashtirilgan bo‘lsa, 
ulardan yangi asosiy fondlarni yaratishga qaratilgan asosiy kapitalga xorijiy investitsiya va kreditlar 26,4 mlrd 
dollar yoki 333,8 trln so‘mni tashkil etib, 2023-yilga nisbatan 52,1 %ga o‘sdi. Xorijiy investitsiya va kreditlarning 
jami asosiy kapitalga o‘zlashtirilgan investitsiyalardagi ulushi 67,6 %ni tashkil etdi [24].

O‘z navbatida, 2024-yilda jalb etilgan 333,8 trln so‘mlik xorijiy investitsiya va kreditlarning 45,1 %ini 
to‘g‘ridan-to‘g‘ri xorijiy investitsiyalar, 7,1 %ini O‘zbekiston Respublikasi kafolati ostidagi xorijiy kreditlar va 47,8 
%ini boshqa turdagi xorijiy investitsiya va kreditlar tashkil etgan (3-jadval).

3-jadval. Asosiy kapitalga o‘zlashtirilgan xorijiy investitsiya va kreditlar tarkibi (2024-yilning yanvar-dekabr 
oylarida)7

Xorijiy investitsiya va 
kreditlar Jami

Shu jumladan:

to‘g‘ridan 
to‘g‘ri xorijiy 

investitsiyalar

O‘zbekiston 
Respublikasi 
kafolati ostida 
xorijiy kreditlar

boshqa turdagi 
xorijiy investitsiya 

va kreditlar

Qiymati, trln. soʻm 333,8 150,5 23,6 159,7

Jamiga nisb., %da 100 45,1 7,1 47,8

6	 Manba: Oʻzbekiston Respublikasining ijtimoiy-iqtisodiy holati. 2024-yil yanvar-dekabr. Oʻzbekiston Respublikasi Milliy Statistika 
qoʻmitasi. Toshkent-2025. -114 b.

7	 Manba: Oʻzbekiston Respublikasining ijtimoiy-iqtisodiy holati. 2024-yil yanvar-dekabr. Oʻzbekiston Respublikasi Milliy Statistika 
qoʻmitasi. Toshkent-2025. -114 b.

Xorijiy investitsiya va kreditlar tarkibida xorijiy investitsiyalar jamiga nisbatan 51,9 %ni va mos 
ravishda xorijiy kreditlar 48,9 %ni tashkil qilgan. Tadqiqotlarga ko‘ra, iqtisodiyot tarmoqlariga ichki va xorijiy 
investitsiyalarni jalb etishda tarmoqning investitsion jozibadorligi hamda qulay investitsion muhitni shakllantirish 
muhim ahamiyat kasb etadi. Iqtisodiyot tarmoqlarining investitsion jozibadorligini belgilab beruvchi asosiy 
elementlar sifatida quyidagilarni belgilash mumkin: tarmoqlarning rivojlanish sur’atlari va istiqbollari; tarmoqda 
ishlab chiqarishning o‘rtacha rentabellik darajasi; tarmoqlarga xos bo‘lgan investitsiya tavakkalchiligi xatarlari; 
mamlakat qonunchiligida iqtisodiyot tarmoqlariga kiritiladigan investitsiyalarga berilgan imtiyozlar va kafolatlar 
tizimi; hududlarning ishlab chiqarish-resurs salohiyati, infratuzilmalari hamda muhandislik va axborot-
kommunikatsiya tarmoqlarining rivojlanish darajasi; hududlarning demografik xususiyatlari va investitsion 
faoliyat uchun xavfsizlik darajasi va boshqalar.

Mamlakat qonunchiligida mazkur tarmoqqa kiritiladigan investitsiyalarga berilgan imtiyozlar va kafolatlar 
tizimi investorlarni rag‘batlantiruvchi eng muhim omillardan hisoblanadi. Bu turdagi imtiyozlar va kafolatlar 
tizimiga quyidagilarni kiritish mumkin: investorlar mol-mulkining daxlsizligi hamda olingan daromadlarni 
(foydani) erkin tasarruf etish huquqlarining davlat tomonidan kafolatlanishi; soliq va bojxona imtiyozlari; adolatli 
raqobatni ta’minlash va monopoliyaga qarshi choralarni qo‘llash; imtiyozli kredit hamda narx belgilash siyosatini 
o‘tkazish; davlat investitsiya dasturiga kiritilgan markazlashgan investitsiya loyihalarini jalb etishga hukumat 
kafolatlarini berish va boshqalar.

O‘zbekiston Respublikasi Investitsiyalar, sanoat va savdo vazirligi huzuridagi Xorijiy investitsiyalarni jalb 
etish agentligi ma’lumotlariga ko‘ra, O‘zbekiston Respublikasi qonunchiligida xorijiy investorlar uchun bir qator 
soliq, bojxona va kredit imtiyozlari ko‘zda tutilgan. Masalan, Soliq kodeksiga binoan, to‘g‘ridan-to‘g‘ri xorijiy 
investitsiyalarni jalb qilgan holda tashkil etilgan va tovarlar (xizmatlar) ishlab chiqarishga ixtisoslashgan yuridik 
shaxslarga (qonun hujjatlari bilan tasdiqlangan ro‘yxatdagi iqtisodiyot tarmoqlarida) yer solig‘i, mulk solig‘i va 
suvdan foydalanish solig‘idan ozod qilish shaklidagi soliq imtiyozlari beriladi. Ular investitsiyalar miqdoriga 
qarab o‘zgaradi: 300 000 AQSh dollaridan 3 mln AQSh dollarigacha – 3 yil muddatga; 3 million dollardan ortiq 
10 million dollargacha – 5 yil muddatga; 10 million AQSh dollaridan ortiq – 7 yil muddatga. To‘g‘ridan-to‘g‘ri 
xorijiy investitsiyalar ishtirokidagi korxona soliq qonunchiligida nazarda tutilgan boshqa soliq imtiyozlaridan 
foydalanish huquqiga ega.

Tadqiqotlarning ko‘rsatishicha, investitsiya kiritilayotgan hududning investitsion jozibadorligini baholash 
quyidagi asosiy elementlar bo‘yicha amalga oshirilishi maqsadga muvofiq. Hududning umumiqtisodiy rivojlanish 
darajasi, ya’ni hududning mamlakat yalpi ichki mahsulotini yaratishdagi ulushi; hududda aholi jon boshiga 
ishlab chiqarilgan sanoat va iqtisodiyot tarmoqlari mahsuloti qiymati; keyingi bir necha yilda hududga kiritilgan 
kapital quyilmalar hajmi va boshqalar hisobga olinadi. Hududning ishlab chiqarish va resurs salohiyati darajasi, 
jumladan yer va suv resurslarining hajmi va foydalanish shartlari; mavjud moddiy xomashyo va energetik 
resurslarning aniqlangan turlari va zaxiralari hajmi, joylashuvi hamda foydalanish qulayligi; hududda asosiy 
mahalliy qurilish materiallarini ishlab chiqarish hajmlari; hududda asosiy energetik resurslarni ishlab chiqarish 
hajmi; mavjud mehnat resurslari hajmi, malakasi va aholi zichligi e’tiborga olinadi.

Hududda ishlab chiqarish va bozor infratuzilmalarining rivojlanish darajasi ham muhimdir. Hududda 
muhandislik-kommunikatsiya tizimlarining rivojlanish holati; asosiy xomashyo materiallari va energetik resurslarni 
yetkazib beruvchi bozorlarning mavjudligi; temir yo‘l tarmoqlari va qattiq qoplamali avtomobil yo‘llarining 
zichligi (har 100 kv km.ga); hududda tovar va xomashyo birjalari, brokerlik va ko‘chmas mulk agentliklarining 
soni hamda xizmat ko‘rsatish darajasi; bank, moliya, audit, sug‘urta va konsalting muassasalarining soni va 
rivojlanish darajasi; aloqa, transport va boshqa xizmat ko‘rsatish tarmoqlarining rivojlanish darajasi baholanadi.

Hududning demografik xususiyatlari ham investitsion jozibadorlik mezonlaridan biri bo‘lib, hududdagi jami 
aholining ishlab chiqarishda band bo‘lgan qismi salmog‘i; aholining hududiy joylashuvi va zichligi; mehnatga 
yaroqli aholining o‘rtacha yoshi hamda malaka darajasi alohida ahamiyat kasb etadi.

Hududning investitsion faoliyat uchun xavfsizlik darajasi ham baholanadi. Bunda hududning tabiiy ofatlar 
va zilzila o‘choqlaridan xoliligi; tabiiy-iqlimiy shart-sharoitlarning qulaylik darajasi; hududda iqtisodiy jinoyatchilik 
va korrupsiya holatlarining rivojlanish darajasi; keyingi yillarda qurilishi oxiriga yetkazilmagan kapital qurilishlar 
salmog‘i; hududning urushlar, turli g‘alayonlar va ekstremistik kuchlardan xoliligi; hududda ijtimoiy tanglik 
holatlarining mavjud emasligi kabi jihatlar inobatga olinadi.

Iqtisodiyot tarmoqlariga kiritiladigan investitsiyalarning iqtisodiy samaradorligini baholashda tarmoqqa xos 
bo‘lgan shart-sharoitlar va elementlarini quyidagicha turkumlash mumkin (1-rasm).

1-rasm. Iqtisodiyotning agrar tarmogʻi investitsion jozibadorligini belgilab beruvchi asosiy elementlar8 

Olib borilgan tadqiqotlarimiz natijalariga ko‘ra, iqtisodiyot tarmoqlarining ichki va xorijiy investorlar 
uchun jozibadorligini oshirish jarayonida bir qator omillarni bosqichma-bosqich takomillashtirish talab etiladi. 
Birinchidan, mahalliy hokimiyat va davlat boshqaruvi organlarining biznesga oid tartib-taomillarni yanada 
soddalashtirishga doir islohotlar davom ettirilishi maqsadga muvofiqdir. The Heritage Foundation fondi 
tomonidan e’lon qilingan “Biznes erkinligi” reytingida O‘zbekiston 2025-yilda 100 ballik shkalada 58 ball bilan 
184 mamlakat ichida 100-o‘rinni qayd etdi. Fondning web-saytida qayd etilishicha, “O‘zbekiston raqobatbardosh 
bozor iqtisodiyotini qurish uchun muhim islohotlarni amalga oshirdi, iqtisodiy erkinlikni rag‘batlantiruvchi 
siyosatni qabul qildi va ochiqlik hamda modernizatsiyani kuchaytirdi. Institutsional zaifliklar siyosiy va boshqa 
asosiy erkinliklarni cheklashda davom etmoqda, ammo ijobiy o‘zgarishlar ildiz otmoqda. Biznesni boshlash 
jarayoni soddalashtirildi. Zamonaviy mehnat bozori rivojlanishda davom etmoqda, ammo norasmiy sektorda 
bandlik sezilarli darajada saqlanib qolmoqda. Doimiy inflyatsiya bosimiga qaramay, pul-kredit barqarorligi 
nisbatan barqaror” [25]. Ushbu baholashlar kelgusida tartibga solish mexanizmlarini yanada uyg‘unlashtirish 
orqali iqtisodiy erkinlikni oshirish imkoniyatlari mavjud ekanini ko‘rsatadi.

Ikkinchidan, tadbirkorlarimizning xalqaro miqyosda biznes yuritish ko‘nikmalarini mustahkamlash, 
investitsion jarayonlarda zamonaviy yondashuvlarni keng qo‘llash va texnik-iqtisodiy asosnomalarni ishlab 
chiqish bo‘yicha malakali kadrlar tayyorlashga xizmat qiluvchi tizimni bosqichma-bosqich kengaytirish 
istiqbollidir. Hududlarda investitsiya faoliyatini yanada samarali tashkil etish, xorijdan istiqbolli investorlarni jalb 
qilish jarayonida zarur professional kompetensiyalarni shakllantirish orqali ijobiy natijalarga erishish mumkin.

Uchinchidan, mahalliy hokimliklar tomonidan xorijiy investorlarni hududlarning investitsion salohiyati 
to‘g‘risida batafsil va tizimli ma’lumotlar bilan ta’minlashni kuchaytirish, shuningdek loyihalar tashabbuskorlarining 
moliyaviy-iqtisodiy holatini chuqur tahlil qilish jarayonlarini metodik jihatdan takomillashtirish investitsiya oqimini 
yanada faollashtirishi kutiladi.

To‘rtinchidan, investitsion loyihalarni moliyalashtirishda tijorat banklari kreditlari bo‘yicha qulayroq 
sharoitlarni kengaytirish, kredit muddatlari va garov talablarini optimallashtirish hamda valyuta risklarini 
yumshatish bo‘yicha amalga oshirilayotgan islohotlar kelgusida tadbirkorlar uchun yanada barqaror moliyaviy 
imkoniyatlarni yaratadi.

Beshinchidan, investitsiya infratuzilmalarini rivojlantirish jarayonida elektr energiyasi, tabiiy gaz va 
muhandislik-kommunikatsiya tarmoqlariga ulanish sifatini yaxshilash bo‘yicha izchil choralar tatbiq etilishi 
yangi korxonalar uchun qulay ish sharoitlarini ta’minlab, loyihalarning amalga oshish sur’atlarini tezlashtiradi.

Oltinchidan, ishlab chiqarish korxonalarida asbob-uskunalar va texnologik vositalarni modernizatsiya qilish 
bo‘yicha yo‘l xaritalarining bosqichma-bosqich amalga oshirilishi mahsulot sifatining xalqaro standartlarga 
moslashuvini ta’minlab, raqobatbardoshlikni kuchaytirishi prognoz qilinadi.

Yettinchidan, mamlakatimiz Prezidenti Sh. Mirziyoyev ta’kidlaganidek, “qayerda qonun ustuvor bo‘lsa, 
o‘sha yerda biznes rivojlanadi, investitsiya muhiti jozibador bo‘ladi. To‘g‘ri, bizda investitsiyaviy munosabatlarni 
tartibga solish, sarmoyadorlar huquqlarini himoya qilish va ularga sharoitlar yaratish bo‘yicha yuzlab hujjatlar 

8	  Ilmiy adabiyotlar asosida muallif tomonidan tuzilgan.

bor. Bularning barchasini to‘g‘ridan-to‘g‘ri amal qiladigan yagona qonunga birlashtirib, Investitsiya kodeksini 
qabul qilish vaqti keldi. Bu hujjat investitsiya sohasidagi barcha qoida, kafolat va tartib-taomillarni bir tizimga 
solib, investitsiyalarni rag‘batlantirishga xizmat qiladi” [1]. Mazkur tashabbus investitsiyaviy siyosatning izchil 
va aniq qo‘llanilishini ta’minlab, investorlar uchun barqaror va oldindan bashorat qilinadigan huquqiy muhitni 
yaratishga xizmat qiladi.

X U L O S A  V A  T A K L I F L A R
Iqtisodiyot tarmoqlariga investitsiyalar jalb etish tizimini takomillashtirish va qulay investitsiya muhitini 

shakllantirish uchun quyidagi tavsiyalarni ilgari suramiz:
·	 O‘zbekiston korxonalarining investitsiya faoliyatini moliyalashtirish tizimini takomillashtirish maqsadida 

xorij davlatlar tajribalarini muttasil o‘rganish va ulardan unumli foydalanish asosida mavjud tashkiliy, iqtisodiy 
va huquqiy mexanizmlarni muntazam takomillashtirib borish;

·	 iqtisodiyot tarmoqlariga investitsiya kiritgan investorlar uchun qulay investitsion muhit yaratish va soliq, 
kredit hamda bojxona imtiyozlari tizimini kengaytirish;

·	 ishlab chiqarish kuchlarini ratsional joylashtirish va xomashyo bazasi bilan bog‘liq masalalarni loyiha 
tashabbuskorlari bilan birgalikda ishlab chiqish;

·	 texnologik asbob-uskunalarni zamonaviylashtirish maqsadida xalqaro ko‘rgazma-savdolarda ishtirok 
etish, resurs tejamkor, innovatsion va zamonaviy texnologiyalarni tanlash hamda moliyalashtirish manbalarini 
aniqlash;

·	 banklar, investitsiya fondlari, sug‘urta va lizing kompaniyalari faoliyatini davlat tomonidan rag‘batlantirish 
orqali ularning investitsiya loyihalarini amalga oshirishdagi ishtirokini kengaytirish;

·	 investitsiya loyihalarini ishlab chiqishda tashabbuskorlarga tijorat banklari, hududlardagi savdo-sanoat 
palatasi va boshqa mas’ul idoralar tomonidan amaliy yordam ko‘rsatilishini mahalliy hokimliklar tomonidan 
tashkil etish;

·	 investitsiya dasturlariga kiritish taklif etilayotgan loyihalar tashabbuskorlarining moliyaviy-iqtisodiy 
ahvolini mahalliy hokimliklar va tijorat banklari tomonidan chuqur tahlil qilish.

Ilg‘or xorijiy mamlakatlar tajribasi shundan darak beradiki, iqtisodiy taraqqiyotning hozirgi bosqichida 
ishlab chiqarish samaradorligini oshirish ko‘p jihatdan zamonaviy texnika va texnologiyalar bilan qurollanishga 
bog‘liq bo‘lib bormoqda. Eng avvalo respublikaning ichki imkoniyatlariga va xorijiy investitsiyalarga tayangan 
holda, kichik va o‘rta quvvatli universal hamda maxsus mashina-uskunalarni seriyali ishlab chiqarish dolzarb 
masalaga aylanmoqda.

Keyingi yillarda asbob-uskunalar va texnika vositalari narxlarining qimmatlashib borayotgani sababli 
ko‘pchilik firmalar ularni sotib olish imkoniyatiga ega emas. Ishlab chiqarishga mo‘ljallangan texnika 
vositalarining narxlarini arzonlashtirish imkoniyatlarini qidirib topish va bunda birinchi navbatda davlatning 
ko‘magiga tayanish muhimdir. Qimmat turadigan yuqori unumli asbob-uskunalar, texnika va mashinalarni ishlab 
chiqaruvchi zavodlarning dilerlik tarmoqlari orqali muddatli to‘lovga sotish (tovar krediti) amaliyotini keng joriy 
etish, bunda kreditni qaytarishni texnikaning narxidan kelib chiqib o‘rta (3–5 yil) va uzoq (6–10 yil) muddatlarga 
belgilash yaxshi samara beradi.

Tovar ishlab chiqaruvchilarni texnika vositalari bilan ta’minlashni moliyalashtirishda tijorat banklarining 
uzoq muddatli va past foiz stavkalaridagi investitsion kreditlarining ahamiyati katta. Texnika vositalarini sotib 
olish uchun ajratilayotgan kreditlar foiz stavkalarining bir qismini davlat tomonidan qoplab berish orqali imtiyozli 
foiz stavkalaridagi uzoq muddatli (kamida 6–10 yil) investitsion kreditlar ulushini keskin oshirish korxonalarning 
texnik-texnologik qurollanish darajasini oshirishga xizmat qiladi. Shu bilan birga, jahon amaliyotidan kelib 
chiqib, kredit uchun foiz to‘lovlarining 30–50 %ini tijorat banklariga davlat budjetidan qoplab berish amaliyotini 
joriy etish maqsadga muvofiq.

Ishlab chiqarish ehtiyojlari uchun bino-inshootlar, tomchilatib sug‘orish tizimlari, issiqxonalar, go‘sht-sut 
yetishtirish majmualari qurishga investitsiyalar qiymatining bir qismini davlat budjetidan qoplab berish tarmoqni 
modernizatsiyalash va unumdorligini oshirishga muhim hissa qo‘shishi mumkin.

Iqtisodiyot tarmoqlariga xos bo‘lgan tavakkalchilik xatarlarining yuqoriligi va firmalarning moliyaviy jihatdan 
baquvvat emasligi tijorat banklarini ularni kreditlashda ehtiyotkorlik bilan yondashishga majbur etadi. Eng asosiy 
muammolardan biri — aksariyat korxonalarda kredit olishda talab etiladigan kredit qiymatining 120 %iga teng 
miqdordagi garov ta’minoti uchun mol-mulk yoki boshqa turdagi vositalarning yetishmasligidir. Fikrimizcha, 
ishlab chiqarishni moliyalashtirish va kreditlash tizimida davlat ishtirokini har tomonlama kuchaytirish maqsadga 
muvofiq.

Xulosa o‘rnida shuni aytish mumkinki, yuqorida keltirilgan fikr-mulohazalar hamda tavsiyalarimiz iqtisodiyot 
tarmoqlariga investitsiyalar jalb etishni faollashtirish orqali tarmoqlarni barqaror rivojlantirishga ijobiy ta’sir 
ko‘rsatadi.

